PAGE  
7

Ўзбекистон  Республикаси  номидан
Ҳ  У  К  М
2022 йил август ойининг 19-куни, жиноят ишлари бўйича Бухоро шаҳар суди, ўз биносида, ҳамда Бухоро шаҳар ИИО ФМБ 2-сон ИИБ биносида, очиқ сайёр суд мажлисида,

Раислик қилувчи: судья Н.Н.Ашуров,
судья ёрдамчиси Б.Носировнинг котиблигида, тарафлардан Бухоро шаҳар прокурори катта ёрдамчиси А.Эргашев, жабрланувчи Ҳ.Ботиров, судланувчи С.Асадованинг иштирокида, Асадова Ситора Жўраевнага оид 1-2001-2202/436-сонли жиноят ишини кўриб чиқди. Иш ҳужжатларига кўра:
Асадова Ситора Жўраевна (Asadova Sitora Jo‘rayevna) 1996 йил 14 июль куни Бухоро вилояти Пешкў туманида туғилган, миллати ўзбек, Ўзбекистон Республикаси фуқароси, маълумоти ўрта, уй бекаси, оилали, 2 нафар фарзандлари бор, муқаддам:

1.Жиноят ишлари  бўйича Бухоро шаҳар судининг 2015 йил 16 декабрдаги ажримига кўра, ЖК 169-моддаси 3-қисмининг “а” банди билан унга оид жиноят иши Ўзбекистон Республикаси Олий Мажлиси Сенатининг 
2015 йил 3 декабрдаги қарорининг 5-бандига асосан ҳаракатдан тугатилган;   

2.Жиноят ишлари  бўйича Пешкў туман судининг 2016 йил 3 мартдаги ҳукмига кўра, 
ЖК 169-моддаси 2-қисмининг “г” банди билан ойлик иш ҳаққининг 20 фоизини давлат даромадига ушлаб қолиш шарти билан икки йил ахлоқ тузатиш ишлари жазоси тайинланган, Пешкў туман ИИБнинг 2022 йил 11 июлдаги 
61-сонли маълумотномасига кўра, жазни ўтаганлиги сабабли 2018 йил 17 март куни ҳисобдан чиқарилган, ЖК 78-моддасининг 
“в” бандига асосан судланганлик ҳолати тугалланган, Пешкў тумани “Валфажир” МФЙ, “Чоробод” қишлоғида яшайди, иш бўйича “Муносиб хулқ атворда бўлиш ҳақидаги тилхат” эҳтиёт чораси қўлланилган, айблов хулосаси нусхасини 2022 йил 22 июль куни олган,
Ўзбекистон Республикаси Жиноят кодекси 169-моддаси 
2-қисмининг “в” банди ва 127-моддасининг 3-қисми билан айбланган.

Суд, судланувчи ва жабрланувчининг кўрсатувларини эшитиб, иш бўйича тўпланган ёзма далилларни текшириб кўриб ва тарафларнинг музокара нутқларини муҳокама қилиб, қуйидагиларни

а   н   и   қ   л   а   д   и :

Судланувчи Асадова Ситора Жўраевна 2022 йил 21 июнь куни соат 9-30ларда 2015 йилда 21 сентябрда туғилган вояга етмаган фарзанди Ғайбуллаева Самира Нозим қизини жиноят содир қилишга жалб қилиб, ўзганинг мол-мулкини яширин тарзда қўлга киритиш мақсадида, Бухоро Марказий деҳқон бозорида жойлашган фуқаро Ботиров Ҳожимурод Равшановичга тегишли 140-сонли савдо дўконига харидор сифатида кириб, сотувчи Ҳ.Ботировнинг иш билан чалғиб турганлигидан фойдаланган холда, қизи С.Ғайбуллаева орқали савдо дўконда турган ёғоч сандиқчадан, фуқаро Ҳ.Ботировга тегишли бўлган 3.000.000 (уч миллион) сўм нақд пулларини яширин равишда ўғирлаб олиб, жабрланувчига моддий зарар етказиб, вояга етмаганни жиноят содир қилишга жалб қилиш ва ўғирлик жиноятларини қасддан содир этган 
Асадова Ситора Жўраевна ўзининг юқорида кўрсатилган жиноий ҳаракатлари билан Ўзбекистон Республикаси ЖКнинг 
169-моддасининг 1-қисми ва 127-моддасининг 3-қисмида назарда тутилган жиноятларни қасддан содир қилган. 
Судланувчи С.Асадова судда, айбига тўлиқ иқрорлик ва чин кўнгилдан пушаймонлик билдириб, 2022 йил 21 июнь куни онаси Ш.Шарипова ҳамда фарзандлари 2015 йилда туғилган Ғайбуллоева Самира Нозим қизи, 2020 йилда туғилган Ғайбуллаева Эъзоза билан бирга Бухоро марказий бозорига борганларини, бозорда исми унга кейин маълум бўлган Ҳ.Ботировнинг савдо дўконига мато харид қилиш мақсадида кирганларини, онаси дўкон сотувчиси билан савдолашиб, мато нархи бўйича тортишиб, ўзаро келиша олмаганлиги сабабли улар савдо дўкондан чиққанликларини, шундан сўнг ташқарида қизи Самира унга “она савдо дўкон ичкарисидаги сандиқчада пуллар бор экан” деб, айтганлиги сабабли у ушбу пулларни ўғирламоқчи бўлиб, қизига “яна дўкон ичкарисига кирамиз, пулларни оласан” деб айтганлигини ва онасига “она юринг, қайтиб дўконга кирамиз, яна бир марта сўрасангиз, матони арзон қилиб беради” деб айтганлигини ва бирга дўконга кирганларини, у дўконда матоларни кўриб,  сотувчини чалғитиб, мато билан тўсиб турганлиги сабабли Самира сандиқчадан пулларни олиб, қора пакетга солганлигини, шундан сўнг биргаликда дўкондан чиқиб кетганликларини, у қизи Самира билан пулларни ўғирлаш ҳақида гаплашганини онаси ёки бошқа шахслар эшитмаганлигини, ушбу пулларни санаб кўрганида 3.000.000 сўмни ташкил этганлигини, ИИБ ходимлари ушбу ҳолат юзасидан суриштирув олиб бориб, уни чақирганларида, у бўлган воқеани айтиб бериб, тушунтириш хати ёзганлигини, у ходимларга ўғирланган пуллардан бир қисмини 1.050.000 сўмни ўз ихтиёри билан топширганлигини, ИИБ ходимлари ушбу пулларни ҳужжатлаштириб олганларини, қолган пулларни ўзининг эхтиёжларига сарфлаб юборганлиги сабабли тақдим эта олмаганлигини, хомиладор эканлиги, вояга етмаган фарзандлари қармоғида эканлиги, турмуш ўртоғи у билан яшамай қўйганлиги, ҳеч қаерда ишламаслиги, пулга муҳтож бўлганлиги сабабли ушбу ўғирликни содир қилганлигини, қилмишидан пушаймонлигини, жабрланувчига етказилган зарарларни тўлиқ қоплаб берганлигини инобатга олиб ўзига қонуний енгиллик беришни сўради. 
Жабрланувчи Ҳ.Ботиров судда, 2022 йил 21 июнь куни Бухоро шаҳридаги марказий бозорида жойлашган савдо дўконида савдо қилиб турганида исми унга кейин маълум бўлган С.Асадова онаси ва икки нафар ёш боласи билан унинг савдо дўконига харидор сифатида кириб келганлигини, улар дўкондаги сотиладиган матоларни кўриб, ҳеч нарса харид қилмасдан чиқиб кетганларини ва бироздан сўнг яна қайтиб келиб, мато харид қилиш мақсадида уларни яна кўра бошлаганларини, С.Асадованинг онаси бир матони танлаб, 40.000 сўмдан харид қилмоқчи эканини айтганлигини, у матонинг нархи қиммат эканлигини айтиб, розилик бермагач улар дўкондан чиқиб кетганликларини, орадан бироз вақт ўтиб, у дўкондаги сандиқдан пул олмоқчи бўлганида сандиқда турган  уч миллион сўм пуллар йўқлигини билганини, шунда дўконга охирги кирган шахс пулларни ўғирлаган бўлиши мумкин деб ўйлаб атрофдан излаб уларни топа олмаганлигини, шундан сўнг ушбу ўғирлик ҳақида ИИБга хабар қилганлигини, ИИБ ходимлари томонидан олиб борилган суриштирув жараёнида ушбу ўғирликни С.Асадова етти ёшли қизи билан бирга содир этганлиги аниқланганини, шу куни С.Асадова савдо дўконга кириб, матоларни очиб, уларни ўзига ўраб, дўкон ичкарисидаги пул сақланадиган сандиқ турган томонни тўсганлиги сабабли, унинг қизи сандиқ томонга ўтиб, сандиқдаги пулларни ўғирланганлигини кўрмай қолганлигини, ҳозирда С.Асадова унга етказилган зарарларни тўлиқ қоплаб бериб ундан кечирим сўраганлиги сабабли уни кечирганлигини ва унга нисбатан ҳеч қандай даъвоси йўқлигини баён қилиб, суддан С.Асадовага нисбатан қонуний енгиллик беришни сўради.

 Судланувчи С.Асадованинг айби, унинг судда ўз айбига иқрорлик билдириб берган кўрсатувларидан ташқари, жабрланувчининг кўрсатувлари, суд муҳокамаси давомида текширилиб, баҳо берилган ариза, тушунтириш хатлари, ҳодиса содир бўлган жойни кўздан кечириш баённомаси ҳамда унга илова қилинган фотосуратлар, нарсани олиб қўйиш, шахсни фотосуратдан таниб олиш учун кўрсатиш, кўрсатувларни ҳодиса содир бўлган жойда текшириш, сўроқ қилиш баённомалари ҳамда иш юзасидан тўпланган бошқа ёзма далиллар билан тўлиқ ўз тасдиғини топди.
Жиноят ишининг 2015 йилда 21 сентябрда туғилган вояга етмаган Ғайбуллоева Самира Нозим қизига оид қисми Бухоро шаҳар ИИО ФМБ ТГ терговчиси А.Шавкатжоновнинг 2022 йил 12 июлдаги жиноят ишининг бир қисмини тугатиш тўғрисидаги қарорига асосан Ўзбекистон Республикаси ЖПК 84-моддаси 1-қисмининг 7-бандига асосан, унинг ижтимоий хавфли қилмишни содир этган пайтда жиноий жавобгарликка тортиш мумкин бўлган ёшга тўлмаганлиги муносабати билан ҳаракатдан тугатилган. 
Суд, судланувчи С.Асадованинг айби квалификациясини муҳокама қилиб, унинг вояга етмаган шахсни жиноят қилишга жалб этган ҳолда ундан фойдаланиб жабрланувчининг мулкини яширин равишда ўғирлик йўли билан талон-тарож қилганликда ифодаланган жиноий ҳаракатлари дастлабки тергов органи томонидан Жиноят кодекси 127-моддасининг 3-қисми билан тўғри квалификация қилинган, 169-моддаси 2-қисмининг “в” банди билан нотўғри квалификация қилинган деб ҳисоблайди.

Ўзбекистон Республикаси ЖК 169-моддаси 2-қисмининг 
“в” бандида, ўғрилик жинояти бир гуруҳ шахслар томонидан олдиндан тил бириктириб содир этилганда жиноий жавобгарликка тортилиши кўрсатилган. 

Ўзбекистон Республикаси ЖК 29-моддасига кўра, икки ёки ундан ортиқ шахснинг олдиндан тил бириктириб жиноят содир этилишида иштирок қилиши мураккаб иштирокчилик деб топилади.

Ўзбекистон Республикаси ЖК 17-моддасининг 2-қисмига кўра, жиноят содир этгунга қадар ўн тўрт ёшга тўлган шахслар ушбу Кодекс 169-моддасида назарда тутилган жиноятлар учун жавобгарликка тортиладилар.

Жиноят қонунчилиги мазмунига кўра, икки ёки ундан ортиқ шахснинг олдиндан тил бириктириб, жиноят содир этилишида иштирок қилиши бир гуруҳ шахслар томонидан олдиндан тил бириктириб содир этилган деб баҳоланади. 
Иш ҳолатларига кўра, С.Асадова ўзганинг мулкини яширин равишда ўғирлик йўли билан талон-тарож қилиш жиноятини содир этишида ўзининг фарзанди 2015 йилда 21 сентябрда туғилган С.Ғайбуллоевадан фойдаланганлиги, унга савдо дўкондаги пулларни ўғирлаб олиш ҳақида буйруқ бериб, фарзандини жиноят содир этишга жалб қилган ҳолда, ўзи жабрланувчини чалғитиш орқали С.Ғайбуллоевани ўғирлик қилишига имконият яратиб берганлиги ва пулларни қўлга киритгач ҳодиса жойидан яширинганлиги аниқланган бўлиб, ижтимоий хавфли қилмишни содир этган пайтда С.Ғайбуллаева жиноий жавобгарликка тортиш ёшига етмаганлиги, ўз ҳаракатлари моҳияти ва оқибатини англай олмаслиги, ўғирлик жиноятининг субъекти бўла олмаслиги боис, С.Асадованинг жиноий қилмишини бир гуруҳ бўлиб жиноят содир этган деб баҳолаб бўлмайди.     

Шу боис суд, судланувчи С.Асадованинг қилмишини Ўзбекистон Республикаси Жиноят кодекси 169-моддаси 2-қисмининг 
“в” бандидан, Жиноят кодекси 169-моддасининг 1-қисмига қайта квалификация қилишни лозим топди.

Суд, судланувчига нисбатан жазо тайинлашда амалдаги Қонун талабларига ва Ўзбекистон Республикаси Олий суди Пленуми томонидан берилган тушунтиришларга қатъий амал қилишни лозим топди.

Хусусан, Жиноят кодексининг 7-моддасига кўра, жиноят содир этган шахсга нисбатан у ахлоқан тузалиши ва янги жиноят содир этишининг олдини олиш учун зарур ҳамда етарли бўладиган жазо тайинланиши ёки бошқа ҳуқуқий таъсир чораси қўлланилиши керак.

Шу Кодекснинг 8-моддасига биноан, жиноят содир этишда айбдор бўлган шахсга нисбатан қўлланиладиган жазо ёки бошқа ҳуқуқий таъсир чораси одилона бўлиши, яъни жиноятнинг оғир-енгиллигига, айбнинг ва шахснинг ижтимоий хавфлилик даражасига мувофиқ бўлиши лозим.
Ўзбекистон Республикаси Олий суди Пленумининг 2006 йил                   3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарорининг 1, 3, 37-бандларида “Судларнинг эътибори жиноят учун жазо тайинлашда қонунийлик, инсонпарварлик, одиллик ва жавобгарликнинг муқаррарлиги принципларига қатъий амал қилишга қаратилсин”, “Жиноят кодексининг 8, 54-моддалари мазмунига кўра, жазо адолатли бўлиши – ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши керак”, “ЖК 57-моддасига мувофиқ, содир этилган жиноятнинг ижтимоий хавфлилик даражасини жиддий камайтирувчи ҳолатлар аниқланган тақдирда, Жиноят кодекси Махсус қисми моддаси санкциясида назарда тутилган энг кам жазодан ҳам камроқ ёки шу моддада назарда тутилмаган бошқа енгилроқ жазо тайинланиши мумкин. Бунда, қонунга мувофиқ, судлар, нафақат шахс жиноят содир этиш вақтида кўзлаган мотив ва мақсад, айб шакли ва даражасини, балки, айбдорнинг шахси, жиноят иштирокчилари орасидаги роли, жиноят содир этилиш пайтидаги ёки содир этилганидан кейинги хулқ-атвори, жиноятни содир этиш сабаблари ва бунга олиб келган шарт-шароитни ҳам эътиборга олишлари лозим” деб тушунтириш берилган.

Суд, судланувчи С.Асадовага нисбатан жазо тайинлашда унинг ёшини, аёллигини, оилавий аҳволини, қармоғида вояга етмаган фарзандлари борлигини, айбига тўлиқ иқрор ва чин кўнгилдан пушаймонлигини, жабрланувчидан кечирим сўраганлигини, жиноят натижасида етказилган зарарлар тўлиқ қопланганлиги ва жабрланувчининг унга нисбатан даъвоси йўқлигини, жиноят содир этилганидан кейинги хулқ-атворини ЖКнинг 55-моддасига кўра жазони енгиллаштирувчи ҳолатлар, ғаразли ва паст ниятларда жиноят содир этганлигини ЖКнинг 56-моддасига кўра жазони оғирлаштирувчи ҳолат деб баҳолаб, ЖК 169-моддасининг 1-қисми санкцияси доирасида озодликни чеклаш жазоси тайинлашни, ЖКнинг 57-моддасида жиноятнинг ижтимоий хавфлилик даражасини жиддий камайтирувчи ҳолатлар қатъий белгиланмаганлиги сабабли унинг жазосини енгиллаштирувчи ҳолатлар мажмуини жиноятнинг ижтимоий хавфлилик даражасини жиддий камайтирувчи ҳолатлар деб ҳисоблаб, ЖКнинг 57-моддасини қўллаб, унга 
ЖК 127-моддасининг 3-қисми санкциясида назарда тутилмаган озодликни чеклаш жазоси тайинлашни, ЖКнинг 59-моддаси тартибида тайинланган жазоларни қисман қўшиш йўли билан узил-кесил озодликни чеклаш жазоси тайинлашни, жазони С.Асадованинг Пешкў тумани “Валфажир” МФЙ, “Чоробод” қишлоғида жойлашган яшаш уйида ўтаттиришни белгилашни, жазо муддатини у ҳисобга олинган кундан ҳисоблашни, озодликни чеклаш жазоси ўталишини назорат қилишни Пешкў туман ички ишлар бўлими мутасаддилари зиммасига юклатишни, унга нисбатан қўлланилган “муносиб хулқ атворда бўлиш ҳақидаги тилхат” эҳтиёт чорасини ҳукм қонуний кучга киргач бекор қилишни лозим топди.

Суд, иш бўйича ашёвий далиллар масаласини муҳокама қилиб, ашёвий далил деб эътироф этилган 1.050.000 сўм пуллар дастлабки тергов давомида тилхат орқали жабрланувчи Ҳ.Ботировга қайтарилганлигини  қайд қилишни лозим топди.  
Суд, иш бўйича етказилган зарарларни ундириш масаласини муҳокама қилиб, жабрланувчи Ҳ.Ботировга етказилган зарарлар тўлиқ қопланганлгини ва унинг судланувчи С.Асадовага нисбатан ҳеч қандай даъвоси йўқлигини қайд қилишни лозим топди.
Ўзбекистон Республикаси Жиноят-процессуал кодексининг 
454, 457, 463, 465-468, 471-474-моддаларига амал қилиб, суд

ҳ у к м    қ и л д и :

Асадова Ситора Жўраевна (Asadova Sitora Jo‘rayevna) Ўзбекистон Республикаси Жиноят кодекси 169-моддасининг 1-қисми ва 127-моддасининг 3-қисмида назарда тутилган жиноятларни содир этганликда айбли деб топилсин.

С.Асадовага Ўзбекистон Республикаси Жиноят кодекси 
169-моддасининг 1-қисми билан 2 (икки) йил озодликни чеклаш жазоси тайинлансин ва унинг сутканинг кеч соат 22:00дан эрталаб соат 6:00га қадар яшаш жойидан чиқиши чеклансин. 

С.Асадовага Ўзбекистон Республикаси Жиноят кодекси 
127-моддасининг 3-қисми билан Жиноят кодексининг 57-моддасига асосан сутканинг кеч соат 22:00дан эрталаб соат 06:00га қадар яшаш жойидан чиқишини чеклаган ҳолда 3 (уч) йил муддатга озодликни чеклаш жазоси тайинлансин.

Жиноят кодексининг 59-моддасига асосан тайинланган жазоларни қисман қўшиш йўли билан жиноятлар мажмуи тариқасида С.Асадовага узил-кесил 4 (тўрт) йил озодликни чеклаш жазоси тайинлансин ва унинг сутканинг кеч соат 22:00дан эрталаб соат 06:00га қадар яшаш жойидан чиқиши чеклансин. 

Унинг зиммасига:

маҳкумларни назорат қилувчи органнинг розилигисиз яшаш ва иш жойини ўзгартирмаслик;

Бухоро вилояти ҳудудидан ташқарига чиқмаслик;

оммавий ва бошқа тадбирлар ўтказишда иштирок этмаслик каби қўшимча тақиқ (чеклаш)лар юклансин.

Жазони ижро этиш Пешкў туман ИИБ Пробация гуруҳи зиммасига юклатилсин ва жазо муддати у ҳисобга қўйилган кундан бошлаб ҳисоблансин. Тайинланган жазо С.Асадованинг Пешкў тумани “Валфажир” МФЙ, “Чоробод” қишлоғида жойлашган яшаш уйида ўтаттирилсин.
Унга нисбатан қўлланилган “муносиб хулқ атворда бўлиш ҳақидаги тилхат” эҳтиёт чораси ҳукм қонуний кучга киргач бекор қилинсин.

Жабрланувчи Ҳ.Ботировнинг судланувчи С.Асадовага нисбатан ҳеч қандай даъвоси йўқлиги қайд қилинсин.

Ашёвий далил-1.050.000 сўм пуллар дастлабки тергов давомида тилхат орқали жабрланувчи Ҳ.Ботировга қайтарилганлиги қайд қилинсин. 

Ҳукмдан норози тарафлар ҳукм эълон қилинган кундан, маҳкум  ва жабрланувчи ҳукм нусхаси топширилган кундан эътиборан, шу суд орқали Бухоро вилоят судига йигирма сутка муддат ичида апелляция тартибида шикоят беришга, прокурор протест билдиришга ҳақлидирлар.
Раислик қилувчи                                               

Н.Ашуров

